
ÁGRIP 

Markmiðið með úttekt þessari var að kanna umhverfisáhrif af völdum borana og prófana á 
háhitaholum á Hellisheiði og er hluti af eftirliti með áhrifum virkjunarframkvæmda 
Orkuveitu Reykjavíkur. Önnur athugun hafði verið gerð árið 2003 til að meta 
umhverfisáhrif af völdum borana og prófana á háhitaholum. Hún náði til Hellisheiðar og 
Nesjavalla (Hafsteinn H. Gunnarsson, 2003). Núna var skoðað umhverfi við 19 háhitaholur 
(KhG-01, HE-03 til HE-19 og HE-23) á núverandi vinnslusvæði Orkuveitu Reykjavíkur á 
efra og neðra virkjunarsvæði á Hellisheiði og á Skarðsmýrarfjalli. Einnig var skoðað 
umhverfi við borholur á fyrirhuguðum virkjunarsvæðum á Ölkelduhálssvæði (ÖJ-01, HE-20 
og HE-22) og við Hverahlíð (HE-21).  

Við holurnar voru skoðuð ummerki um áhrif losunar affallsvatns við borun, við blástur 
holanna og áhrif gufustróks úr hljóðdeyfi á svæðið umhverfis borteiga þeirra. Áhrifasvæðin 
utan borteiganna voru GPS-mæld, áhrifunum lýst og myndir teknar. GPS-mælingar voru 
einnig notaðar til að mæla stærð áhrifasvæðis vegna jarðrasks við hvern borteig, þ.e. það 
svæði sem fer í fláa, skeringar og/eða svarfþrær. GPS-gögnin voru sett inn á loftmyndir af 
borteigum ásamt öðrum niðurstöðum. Fjarlægð losunarstaðar affallsvatns við boranir og 
prófanir var mæld frá jaðri borteiganna þar sem það átti við og fyrirkomulag losunar skráð. 
Út frá einum borteigi voru rakin áhrif á gróður í tveimur sniðum í allt að 100 m fjarlægð frá 
útjaðri hans. Til að geta tengt umhverfisáhrifin við ákveðna þætti í framkvæmd borana og 
prófana voru teknar saman upplýsingar um stærðir borteiga og bor- og blásturstíma fyrir 
sérhverja borholu. Stærð borteiga var metin út frá loftmyndum frá 1999, 2004 og 2006. 

Áhrifasvæði 
Samanlagt flatarmál áhrifasvæðis borana og prófana á háhitaholum á athugunarsvæðinu er 
um 93.000 m2. Þar af fellur 80% svæðisins undir borteiga. Áhrif af framkvæmdum borana 
og prófana eru 10% og um 10% fellur undir svæði utan borteiga sem teljast til skeringa, fláa 
og svarfþróa.  

Flatarmál borteiga 
Flatarmál borteiga með einni holu eru frá 2.600 upp í 4.600 m2 en meðalstærð um 3.500 m2. 
4 borteigar eru með 3 holum og er flatarmál þeirra frá 8.700 upp í 10.000 m2. Þegar 
borteigar með 3 borholum eru reiknaðir sem meðaltal einnar holu verður stærð þeirra frá 
2.900 upp í 3.300 m2. Þetta staðfestir þá áætlun Orkuveitu Reykjavíkur að minna 
landssvæði fari undir borholur séu þær nokkrar saman á borteig heldur en séu þær hver með 
sinn borteiginn.  

Áhrif borana 
Bortímabil háhitaholnanna á Hellisheiði eru frá 19 dögum upp í 49 daga. Gögn vantar um 
bortíma KhG-01 og ÖJ-01 en meðalbortími hinna 21 holnanna er 33 dagar. Sjaldan sáust 
áhrif af borunum holnanna utan borteiga. Niðurstöður athugananna gefa til kynna að 
óveruleg áhrif voru af losun affallsvatns við borun háhitaholna og þar sem þeirra hefur gætt 
voru um skammvinn áhrif að ræða og í öllum tilvikum hefur ástandið verið afturkræft.  

Áhrif prófana 
Af því tæplega 10.000 m2 svæði sem orðið hefur fyrir áhrifum af affallsvatni og gufustrók 
prófana á athugunarsvæðinu var rúmlega 80% að finna við 3 borteiga. Um 42% var við 
borteig þar sem holurnar HE-07, HE-12 og HE-16 eru, um 23% eru áhrifasvæði við HE-03 
og áhrifasvæði HE-20 er um 18%. Erfitt reyndist að segja til um  hvort affallsvatnið eða 
gufustrókurinn hafði meiri áhrif. Niðurstöðurnar gefa sterklega til kynna tengsl á milli 
lengdar blásturstíma og umfangs áhrifa af prófunum, þar sem tilteknar borholur höfðu 
fremur langan blásturstíma. 

Á athugunarsvæðinu eru áhrif prófana mest áberandi á mosagróðri. Hann endurnýjar sig 
ekki árlega eins og margar aðrar plöntur og virðist þola illa háan hita sem fylgir prófunum. 

Á árstíðabundinn gróður eru áhrifin skammlíf og birtast sem útfellingar og hitaáhrif. Áhrif á 
gróður við HE-03 og við borteig HE-07, HE-12 og HE-16 eru líkleg til að vara lengur en 
hjá öðrum borteigum þar sem þekja mosa er þar mikil og áhrifasvæðin meiri en við aðra 
borteiga á athugunarsvæðinu. Í lækjarfarvegum voru áhrif af prófunum tímabundin hitaáhrif 
og tímabundin breyting á þörungagróðri. Rof í lækjarfarvegum og á gróðri vegna 
affallsvatns var lítið sem ekkert við allar nema eina holu (HE-20). Áður þekkt áhrif af losun 
affallsvatns í vatnsfarveg við prófanir á HE-04 og HE-06 voru að hverfa undir aðrar 
framkvæmdir. 

Mótvægisaðgerðir 
Svelgholur hafa verið notaðar fyrir affallsvatn við prófanir á nokkrum borholum frá árinu 
2003. Notkun þeirra hefur skilað sér í minni umhverfisáhrifum og líklegt er að þær komi í 
veg fyrir að reynslan af áhrifum prófana HE-04 endurtaki sig. Svelgholurnar eru ýmist 
gerðar með vökvafleyg í yfirborðslög eða boraðar dýpra. Til að koma í veg fyrir vatnsrof og 
myndun útfellinga í vatnsfarvegum við svelgholur er auk þess hægt að leiða affallsvatn í 
röri að losunarstaðnum sé hann í nokkurri fjarlægð frá borteignum. Dropasíur hafa einnig 
hjálpað til við að draga úr áhrifum af blæstri afl- og vatnsmikilla holna.  

1 INNGANGUR 

Skýrsla þessi er unnin fyrir Orkuveitu Reykjavíkur og er hluti af eftirliti með áhrifum 
virkjunarframkvæmda Orkuveitunnar. Í henni eru birtar niðurstöður úttektar á áhrifum 
affallsvatns og útblásturs frá borunum og prófunum á umhverfi borteiga háhitaholna á 
Hellisheiði og lýst er þeirri þróun sem orðið hefur til að draga úr áhrifum. Úttektin er gerð á 
þeim tíma sem framkvæmdir stóðu yfir. 

Auk þessarar athugunar sem lýst er hér gerði Hafsteinn H. Gunnarsson úttekt á umfangi og 
umhverfi við borteiga Orkuveitu Reykjavíkur árið 2003 þegar 9 háhitaholur höfðu verið 
boraðar á Hellisheiði. Frá þeim tíma hafa 14 háhitaholur bæst við. Borholurnar sem til 
athugunar voru eru staðsettar á svokölluðu neðra og efra svæði Hellisheiðar, á 
Skarðsmýrarfjalli, á Ölkelduhálssvæði og við Hverahlíð (sjá mynd 1). 

Í skýrslunni er lýst þeim aðferðum sem notaðar voru við athugunina og kynnt hvernig 
boranir og prófanir eru almennt framkvæmdar á svæðinu. Jafnframt er fjallað um fyrri 
rannsóknir á áhrifum borana og blásturs við borteiga. Niðurstöður eru birtar sem lýsa 
áhrifum borana og prófana fyrir sérhverja borholu á svæðunum og þær skoðaðar í samhengi 
við bor- og blásturstímabil holnanna og fyrirkomulagi við framkvæmdirnar. Kynntar eru 
helstu aðgerðir sem gripið hefur verið til á undanförnum árum til að draga úr eða koma í 
veg fyrir umhverfisáhrif borana og prófana. Að lokum er í umræðukafla reynt að varpa ljósi 
á þá þætti í borunum og prófunum sem hafa haft hvað mest umhverfisáhrif og mat lagt á 
hvernig umhverfið við borteiga komi til með að líta út eftir frágang að framkvæmdum 
loknum.   

2 RANNSÓKNARSVÆÐIÐ 

Svæðið sem athugun þessi náði yfir er á Hengilssvæðinu sem er í miðju vestara gosbelti 
Íslands, sem nær frá Reykjanesi og norður í Langjökul. Skoðað var umhverfi við  
háhitaholur á núverandi og fyrirhuguðum virkjunarsvæðum Orkuveitu Reykjavíkur 
(mynd 1). Núverandi virkjunarsvæði nær frá Kolviðarhóli, Sleggjubeinsdal og Bolavöllum 
við Húsmúla í vestri um sunnanvert Skarðsmýrarfjall austur að Litla-Skarðsmýrarfjalli. Það 
markast af Stóra-Reykjafelli að suðvestan og nær suður fyrir Gígahnúk. Svæðið skiptist í 
efra virkjunarsvæði ofan Hellisskarðs og neðra virkjunarsvæði neðan skarðsins. Einnig var 
umhverfi skoðað þar sem framkvæmdir eru byrjaðar á Skarðsmýrarfjalli og falla undir 
stækkun Hellisheiðarvirkjunar. Athugunin náði einnig yfir fyrirhugað virkjunarsvæði á 
Ölkelduhálssvæði sem er austan Hengils og norðan við Bitru, mitt á milli Nesjavalla og 
Suðurlandsvegar. Frá Suðurlandsvegi eru um 5 km inn á Ölkelduhálssvæði. Auk þess náði 
athugunin yfir fyrirhuguð virkjunarsvæði norðan við Hverahlíð en sunnan Suðurlandsvegar 
sem nær vestan frá Lakahnúkum og austur undir Hurðarás. 

Á neðra svæðinu á Hellisheiði hafa 4 vinnsluholur verið boraðar og 14 á því efra. Á 
Ölkelduhálssvæði hafa 3 holur verið boraðar og við Hverahlíð hefur 1 hola verið boruð og 
ætlunin er að bora 2 til viðbótar árið 2006 (hafinn er undirbúningur að borun annarrar 
þeirra). Á Skarðsmýrarfjalli er lokið borun einnar holu og byrjað var að bora þá næstu þegar 
athugunin stóð yfir auk þess sem forborun var hafin á þeirri þriðju. Fleiri holur eru 
fyrirhugaðar á Skarðsmýrarfjalli sem hluti af stækkun Hellisheiðarvirkjunar næstu árin.  

Fyrir losun affallsvatns borana og prófana þarf að leita vænlegra leiða til að umhverfisáhrif 
verði sem minnst og þarf að taka mið af vatnafari svæðisins. Vatnafari á Hengilssvæðinu er 
hægt að skipta í tvo hluta eftir einkennum. Á vesturhluta Hengilssvæðisins hripar nánast allt 
vatn í jörð eða rennur stuttan tíma ofanjarðar í leysingum, nema þar sem jarðlögin eru það 
ummynduð að þau ná að halda vatni í stöðugum lindum og lækjum. Á austurhluta svæðisins 
renna ár og lækir árið um kring. Allar teljast árnar dragár þó svo að í sumum þeirra sé 
lindaþátturinn stór (Sigurður Kristinsson og Kristján Sæmundsson, 1996). Á vesturhluta 
Hengilssvæðisins eru þar af leiðandi fáir valkostir í boði til að losa affallsvatn við yfirborð. 
Á neðra svæði Hellisheiðar rennur þó lækur úr Sleggjubeinsdal en hverfur svo ofan í hraun 
nokkuð sunnar. Á fyrirhuguðu virkjunarsvæði á Skarðsmýrarfjalli og við Hverahlíð er 
ekkert yfirborðsvatn. Á Ölkelduhálssvæði eru nokkrir árfarvegir, sumir hverjir 
árstíðabundnir.  

Borholur á athugunarsvæðinu eru flestar í nokkuð vel grónu landi. Á Skarðsmýrarfjalli er 
gróður þó fremur rýr. Rannsóknir hafa verið gerðar á gróðri á svæðunum og eru helstu 
niðurstöður þær að víðáttumesta gróðurlendið á Hellisheiði og Hengilssvæðinu er 
mosaþemba ásamt grösum og/eða smárunnum á hrauni sem undirlagi. Næst mosagróðri 
kemur graslendi að víðáttu en það einskorðast oftast við litla bletti eða ræmur meðfram 
hraunjaðri og í hlíðardrögum. Í inndölum nær þó graslendið yfir stærri svæði. Önnur 
gróðurlendi eru sjaldgæfari eða mynda oftast litlar samfellur, þó eru sumstaðar stórir 
votlendisflákar. Jarðhitagróður er sjaldgæfur og nær yfirleitt yfir það litla bletti að þeir eru 
sjaldan merktir inn á gróðurkort. Sérstaða svæðisins liggur þó aðallega í jarðhitanum og 
þeim sérstaka gróðri sem fylgir honum. Gróðurþekja er víða rýr og á það sérstaklega við 
ofanverðar fjallshlíðar, fjallatoppa og hraunjaðra (Rannveig Thoroddsen, 2002; Guðmundur 
Guðjónsson, 2003 og Guðmundur Guðjónsson o.fl., 2005).  

Mynd 1. Svæðið sem var skoðað með tilliti til mats á áhrifum borana og prófana á 
háhitaholum á Hellisheiði (Kortagrunnur: Loftmyndir ehf., 1999). 

3 FYRRI ATHUGANIR 

Fáar rannsóknir hafa verið gerðar á áhrifum affallsvatns borana og prófana og gufustróks úr 
hljóðdeyfi á umhverfi við borholur. Ein greinargerð var gefin út sem fjallaði um mat á 
umhverfisáhrifum borana og prófana á Hellisheiði og Nesjavöllum (Hafsteinn H. 
Gunnarsson, 2003). Í stuttu máli er þar áhrifum affallsvatns lýst sem hverfandi eða 
tímabundnum áhrifum og að útfellingar komu fram í losunarstöðum (s.s. í lækjarfarvegum), 
sem voru mestmegnis kísilútfellingar. Vart var hitastigshækkunar og aukningar í 
þörungagróðri við suma losunarstaði. Áhrif blásturs úr holunum voru oftast lítil (lítil sem 
engin) eða þeirra gætti á takmörkuðum svæðum við borteiga. Áhrifin voru þá helst að kísils- 
og brennsteinsútfellingar lögðust á mosa og fléttugróður og hafði þá mosi stundum gránað 
vegna kísilútfellinga (sérstaklega næst hljóðdeyfi) (Hafsteinn H. Gunnarsson, 2003). 

Fyrir athugunina árið 2003 hafði blástur haft lítil sem engin áhrif á gróður við holur HE-04, 
HE-05, HE-06 og HE-09 en affallsvatn hljóðdeyfis holanna HE-04 og HE-06 skildi eftir sig 
taum af útfellingum í vatnsfarvegum þeim sem það rann í. Holur HE-03 og HE-07 höfðu 
áhrif á takmörkuðum svæðum við borplönin. Áhrifasvæðin mældust um 2.000 m2 við 
HE-03 og um 3.500 m2 við HE-07. Á báðum þessum svæðum lagðist gufa yfir mosann frá 
blásandi holu og heitt jarðhitavatn rann grunnt undir yfirborði (Hafsteinn H. Gunnarsson, 
2003). Í matsskýrslu um Stækkun Hellisheiðarvirkjunar (VGK, 2005) eru nefnd áhrifin á 
umhverfi við HE-03, HE-04, HE-06 og HE-07. Þar er bætt við þeim upplýsingum að við 
HE-07 voru ummerki áhrifa prófana að mestu horfin, þar sem nýir borteigar voru lagðir yfir 
áhrifasvæðið og fleiri holur boraðar. Auk þess kemur fram að árið 2005 hafði HE-03 verið í 
endurteknum blæstri í 1 ár og náðu ummerki áhrifa á mosagróður ekki meira en 10 m utan 
við borteiginn, sem er heldur minna en nefnt er í skýrslu Hafsteins H. Gunnarssonar frá 
2003.    

4 LOSUN AFFALLSVATNS OG BLÁSTURS FRÁ BORHOLUM 

Við mat á umhverfisáhrifum borana og prófana er nauðsynlegt að hafa yfirlit yfir það ferli 
sem sérhver hola fer í gegnum frá því að ákveðið er að bora þangað til búið er að tengja 
holuna við jarðvarmavirkjun. Þekking þarf að liggja fyrir um hvernig losun affallsvatns við 
borun og prófanir sem og útblæstri frá holum hefur verið háttað. Hér fyrir neðan er greint 
frá því hvernig þessu er almennt háttað auk almennrar lýsingar á frágangi borteiga og 
mótvægisaðgerðum sem gripið hefur verið til. 

Við borun er borvatn sigtað og grófasta efnið látið inn á borplanið (við hlið dælukars) og 
oftast dreift úr því jafn óðum á borplaninu. Fínni sandur er skilinn frá í skilju (hristisigti) og 
honum dælt í dælukar. Enn fínna efnið berst úr dælukari ásamt skolvatni í svarfþró þar sem 
borsvarf (leðja og steypueðja) botnfellur (mynd 2). Affallsvatn berst út um yfirall á 
svarfþrónni ýmist í vatnsfarveg, svelgholu eða sprungu. Við borun 2000 m djúprar holur 
losnar um 190 m3 af bergi, en talið er að um 150 m3 skili sér upp á yfirborðið. 

 

Mynd 2. Dælukar og svarfþró við borun HE-05. 

Við blástur háhitaholu kemur vökvi og gufa úr holunni. Hávaði fylgir blæstri borholna og er 
því hljóðdeyfir notaður til að lækka hljóðstig. Eftir þá reynslu sem var af áhrifum borana og 
prófana háhitaholna á Hellisheiði var frá árinu 2003 farið að nota dropasíur á hljóðdeyfa 
borhola í blæstri. Við þetta breiðist jarðhitavökvi síður yfir umhverfi hljóðdeyfisins og 
affallsvatn hverfur frekar undir yfirborð og spillir síður gróðri eða leiðir til vatnsrofs (mynd 
3). Algengt er að affallsvatni sé veitt í hraun eða læk í nágrenni borstæðisins (mynd 4). Í 
kjölfar áhrifa af borunum og prófunum á Hellisheiði til og með árinu 2003 var árið 2004 
farið að bora svelgholur í jaðri borteiga. Þannig er hægt að minnka eða koma í veg fyrir 
áhrif af blástursprófunum á þeim stöðum þar sem vatnið á ekki greiða leið niður í 
berggrunninn. Dýpi svelgholna fer eftir aðstæðum í umhverfinu. Annað hvort er grafinn 
vökvafleygur í yfirborðslög eða boruð hola svo að vatnið falli niður á meira dýpi (mynd 5). 
Þar sem vatn rennur í læk getur tímabundinna áhrifa gætt á hita, efnainnihald (sérstaklega 

Svarfþró 

Dælukar

 

Skilja 

kísils) og þörungagróður. Renni það í sprungu í hrauni gætir einnig tímabundinna hitaáhrifa 
við að gufa stígur stundum til yfirborðs (mynd 4).  

 

Mynd 3. Dropasía í gjörð áður en hún er sett á hljóðdeyfi. 

 

Mynd 4. Blástur háhitaholu HE-21 þar sem affallsvatn er leitt í röri frá mælikari út í 
sprungu. Gufa stígur upp úr sprungunni vinstramegin við hljóðdeyfinn. 

Sprunga 
í hrauni 

Mynd 5. Toppur á svelgholu við hljóðdeyfi á HE-19. Holan hafði á þessum tíma ekki 
gengið í gegnum prófanir.  

Blásturstími er misjafn; allt frá rúmum mánuði upp í rúmt ár. Gera má ráð fyrir að 
blásturstími hafi styst til þess að fljótar sé hægt að bora aðra holu á sama borteig. Við þetta 
styttist jafnframt sá tími sem áhrifa blástursprófana gætir á umhverfið.  

Frágangur við holur er almennt þannig að grófasta borsvarfinu er dreift á borplanið. 
Dælukar er tæmt og efni fjarlægt af svæðinu. Borplan er lagfært svo það falli sem best að 
umhverfinu og hús eða skýli er sett yfir holu. Að síðustu er eftir aðstæðum sáð í sár við 
borholuna. Með tímanum eru borteigar oft minnkaðir en efni þeirra er þá hægt að nýta í 
borteiga annarra holna. 

Í matskýrslu VGK (2003 og 2005) er flatarmál borteiga áætlað um 3.500  til 4.000 m2 fyrir 
eina borholu. Með stefnuborunum má bora fleiri en eina holu á sama borteig og þá skarast 
borstæðin og um leið minnkar flatarmál raskaðs landsvæðis fyrir hverja holu. 
Lágmarksfjarlægð milli borhola á sama teig er talin vera um 20 m (Orkuveita Reykjavíkur, 
2003). Á hverjum borteigi er hægt að bora allt að 5 holur með stefnuborunum. Árið 2006 
voru á vinnslusvæði Hellisheiðarvirkjunar komnir 4 borteigar með 3 háhitaholum. Á 
Skarðsmýrarfjalli er miðað við að meðaltali verði 4 borholur á borteig og að flatarmál 
borteiga verði um 12.000  m2 (VGK, 2005). Í tillögu að matsáætlun fyrir fyrirhugaðar 
virkjunarframkvæmdir á Ölkelduhálssvæði og við Hverahlíð er áætlað að borteigur með 5 
holum verði um 8.000 m2 að flatarmáli (VGK, 2006). 

5 AÐFERÐIR VIÐ MAT Á ÁHRIFUM 

Við sérhverja háhitaholu á Hellisheiði voru skoðuð ummerki um áhrif losunar affallsvatns 
við borun, við blástur og áhrif gufustróks úr hljóðdeyfi á svæðið umhverfis borteig 
holunnar. Nokkrar vettvangsferðir voru farnar upp á Hellisheiði í ágúst og september 2006. 
Fyrir hverja holu fyrir sig var fyllt út í ákveðið eyðublað (mynd 6).  

Myndasafn var sett saman af borholum á Hellisheiði og inniheldur það nú um 700 myndir. 
Farið var í gegnum eldri myndasöfn af borholum og þær flokkaðar eftir staðsetningu og 
tíma. Nýjar myndir voru teknar af því sem þörf var á að mynda til að bæta í myndasafnið. 
Loftmyndir eru til af öllum borholunum, ýmist teknar 16.-17. ágúst 1999 (Loftmyndir ehf.), 
22. júní 2004 eða 1. ágúst 2006 (Verkfræðistofan Hnit hf.). Auk þess eru til yfirlitsmyndir 
af öllum borteigunum. Fyrir 14 holur af 23 eru til myndir af fyrirkomulagi losunar 
affallsvatns við borun og fyrir 12 af 19 holum sem hafa blásið eru til myndir af 
fyrirkomulagi losun affallsvatns við prófanir. Jafnframt eru til myndir af umhverfi þeirra 
borteiga þar sem einhver áhrif sáust af blæstri borholna. Myndir eru til af hljóðdeyfum við 
12 borholur frá þeim tíma sem þær voru í blæstri og eru sumar þeirra öruggar heimildir um 
tilvist dropasíu við prófanir. 

Bortímabil og blásturstímabil sérhverrar borholu voru skráð út frá fyrirliggjandi gögnum frá 
VGK, Jarðborunum hf. og Orkuveitu Reykjavíkur. Bortímabil er hér skilgreint sem sá tími 
sem líður frá því bor kemst í fast berg eftir forborun, uns bor er stöðvaður í botni. Við öflun 
þessara gagna var aðallega stuðst við dagsetningar sem finna má í borskýrslum Jarðborana. 
Blásturstímabil er sá tími sem prófanir standa yfir á borholum og spannar tíma frá 
upphleypingu og á meðan gufustrókur og affallsvatn kemur úr hljóðdeyfi holunnar. Tímabil 
blásturs var að finna í skjölum VGK og Orkuveitu Reykjavíkur. 

Stærð borteiga var metin út frá loftmyndum frá 2004 og 2006 auk GPS-mælinga. Þau svæði 
sem boranir og prófanir höfðu áhrif á utan borteiga voru GPS-mæld og lýsing á eðli 
áhrifanna skráð. GPS-mælingar voru einnig notaðar til að mæla stærð áhrifasvæðis vegna 
jarðrasks í kringum hvern borteig og er þar um að ræða allt það svæði sem fer í fláa, 
skeringar og/eða svarfþrær. Við GPS-mælingarnar var notast við nýlegt handtæki frá 
Garmin. Fjarlægð losunarstaðar affallsvatns við boranir og prófanir var mæld frá jaðri 
borteiganna þar sem það átti við og fyrirkomulag losunar skráð. Við mælingar á flatarmáli 
borteiga HE-20, HE-21 og HE-22 (Hverahlíð og Ölkelduháls) var bæði stuðst við GPS-
mælingar og loftmyndir frá 2006. 

Umhverfis borteiga HE-21 voru rakin áhrif á gróður í ákveðnum sniðum út frá borteignum 
og þau sérstaklega skoðuð í allt að 100 m fjarlægð frá útjaðri borteigsins. Sniðin fengu nöfn 
eftir áttum sem farið var í út frá borteignum. NV snið er tekið norðvestur af borteignum og 
NA snið er í norðaustur frá borteignum og eru þau teiknuð inn á loftmynd af borsvæðinu.   

Mynd 6. Eyðublað sem notað var við athugun á umhverfisáhrifum borana og prófana 
við borholur á Hellisheiði.    

6 NIÐURSTÖÐUR  

Úttekt hefur farið fram á áhrifum borana og prófana háhitaholna á Hellisheiði. Niðurstöður 
liggja fyrir og er þeim lýst fyrir sérhvern borteig á svæðinu í undirköflum hér á eftir. Til að 
geta tengt áhrif á umhverfið við ákveðna þætti í framkvæmd borana og prófana hafa 
upplýsingar um stærðir borteiga og bor- og blásturstíma borholna verið tekin saman fyrir 
sérhverja holu og kynnt hér í undanfara að undirköflum. Nánar er fjallað um þessa þætti í 
undirköflunum. 

Stærð borteiga á athugunarsvæðinu hefur tekið breytingum í gegnum tíðina eins og sjá má á 
mynd 7. Hver borteigur þarf að rúma þann bor sem notaður er við borunina. Háhitaboranir á 
athugunarsvæðinu hafa flestar farið fram með borunum Geysi, Óðni, Jötni og Sleipni. 
Flatarmál sem borarnir þurfa undir sig er 3602  m2 fyrir Geysi og Óðin, 3068  m2 fyrir 
Jötunn og 2257  m2 fyrir Sleipni. 

Á mynd 7 má sjá að flatarmál borteiga með einni holu eru frá 2.600 upp í 4.600 m2. Á 
4 borteigum hafa verið boraðar 3 holur og eru þeir allir á efra virkjunarsvæði Hellisheiðar 
(mynd 1). Fyrir þessa borteiga hefur á mynd 7 verið reiknað meðaltalsflatarmál fyrir hverja 
holu út frá raun flatarmáli borteigs þriggja holna.  

Holurnar HE-09, HE-14 og HE-19 eru saman á um 10.000 m2 borteig. HE-06, HE-11 og 
HE-17 eru á sama teig sem er um 8.700 m2. HE-07, HE-12 og HE-16 eru saman sem einnig 
er um 8.700 m2 og HE-04, HE-15 og HE-19 eru saman á um 10.000 m2 borteig. Þegar 
borteigur með 3 borholum er reiknaður sem meðaltal einnar holu kemur í ljós að stærð 
þeirra er frá um 2.900 upp í 3.300 m2 og er fyrri talan með lægri tölum sem sjást á stærðum 
borteiga á svæðinu en sú síðari tæplega meðalstærð sem er um 3.500 m2. 

Mynd 7. Flatarmál borteiga háhitaholna á Hellisheiði. 

Bortímabil háhitaholanna á Hellisheiði eru misjöfn að lengd, frá 19 dögum (HE-19) upp í 
49 daga (HE-20) (mynd 8). Gögn vantar um bortíma KhG-01 og ÖJ-01 en meðalbortími 
hinna 21 hola er 33 dagar. Á mynd 8 má sjá að bortíminn sveiflast mikið frá einni holu til 
annarrar þó svo þær séu boraðar með stuttu millibili. 

Mynd 8. Bortímabil háhitaholna á Hellisheiði. 

Hvað blásturstímabil varðar hafa 4 holur ekki gengið í gegnum blástur á athugunartíma 
(mynd 9). Heildarblásturstími borhola var stystur um einn mánuður (ÖJ-01) en lengstur um 
17½ mánuður (HE-03 og HE-07). Meðaltal heildarblásturstíma borholanna er hingað til 
nálægt 6½ mánuði. Flestar holanna hafa blásið einu sinni en nokkrar tvisvar til þrisvar og er 
það aðgreint með sérstökum litum á súlunum á mynd 9. HE-07 hefur til dæmis verið hleypt 
upp þrisvar. HE-20 og HE-21 eru enn í blæstri og er á mynd 9 birtur sá tími sem þær hafa 
blásið fram að athugunartíma. 

Til að skoða heildaráhrif blásturs við borteiga með tilliti til blásturstíma er gagnlegt að 
leggja saman blásturstíma við þá 4 borteiga sem á eru 3 háhitaholur. Hér fyrir neðan hefur 
út frá gögnum á  mynd 9 verið lagður saman blásturstími þeirra borhona sem saman eru á 
borteig : 

 

HE-04, HE-15 og HE-19 er tæpir 15 mánuðir. 

 

HE-06, HE-11 og HE-17  er 13 mánuðir. 

 

HE-07, HE-12 og HE-16 er 30 mánuðir. 

 

HE-09, HE-14 og HE-18 er 19 mánuðir. 

Þá sést að á athugunarsvæðinu hefur blástur staðið lengst yfir við borteig þar sem HE-07, 
HE-12 og HE-16 eru saman komnar. 

Mynd 9. Blásturstími háhitaholna á Hellisheiði. 

Á loftmyndunum sem birtar eru í undirköflunum hér á eftir hafa ýmsar línur og tákn verið 
teiknuð, en á mynd 10 má sjá nánari skýringar á þessum hlutum.  

 

Mynd 10. Skýringar fyrir loftmyndir sem birtar eru fyrir borteiga vinnsluholna. 

3. blásturstímabil 

 
2. blásturstímabil 

6.1 KhG-01 

Holan er sú fyrsta sem boruð var á Hellisheiði og er staðsett við Kolviðarhól stutt frá HE-05 
og HE-13 (mynd 11), en hún var boruð árið 1985. Borteigur holunnar er 3.100 m2 en 
skeringar eru um 1.200 m2 (mynd 12). Blástur hennar stóð yfir í 3 mánuði haustið 1986. Við 
borun og blástur holunnar rann affallsvatnið í lækjarfarveg sem á upptök sín í 
Sleggjubeinsdal og rennur austan við holuna. Farvegur þessi er sá hinn sami og affallsvatn 
frá HE-05, HE-08 og HE-13 rennur í. Áhrif af affallsvatni og gufu er ekki að merkja í 
kringum holuna (mynd 11).   

 

Mynd 11. Yfirlitsmynd af borholu KhG-01 tekin 19. september 2006. 

Mynd 12. Loftmynd af borteigum og áhrifasvæði borana og prófana KhG-01 og 
HE-13. 

6.2 ÖJ-01 

Holan er á Ölkelduhálsi og var boruð árið 1994/5 (mynd 13). Borteigur hennar er 3.300 m2 

(mynd 14). Við boranir rann affallsvatn út í lækjarfarveg sem liggur við borteiginn til 
suðurs. Prófanir á holunni stóðu yfir í 43 daga frá ágústmánuði 1995. Áhrif af blæstri 
holunnar er ekki að sjá umhverfis borplanið. Á athugunardegi 6. september 2006 var 
farvegurinn NA af holunni þurr og áhrif affallsvatns frá holunni ekki sjáanleg. Affallsvatnið 
fór eftir tilteknum farvegi á sínum tíma og rann út í Þverá (mynd 13). 

Mynd 13. Yfirlitsmynd af borholu ÖJ-01 tekin 6. september 2006. 

 

Mynd 14. Loftmynd af borteig ÖJ-01 árið 1999. 

6.3 HE-03 

Borhola HE-03 er sú austasta á efra virkjunarsvæði Hellisheiðar undir suðurhlíðum 
Skarðsmýrarfjalls á borteig sem er um 3.800 m2 (myndir 15 og 16). Borun holunnar tók 31 

Vatnsfarvegur 

dag og stóð yfir frá 13. júlí til 13. ágúst árið 2001. Affallsvatn við borun HE-03 var leitt í 
röri úr svarfþró í vesturjaðri borteigsins út í sprungu frá svarfþrónni og er ekki að sjá áhrif 
af þessari framkvæmd á umhverfið. Prófanir á holunni stóðu yfir í 4-5 mánuði frá apríl fram 
í október 2002. Við prófanir var affall leitt úr mælikari í sömu sprungu og við boranir. 
Holan var aftur látin blása í rúmt ár frá ágústmánuði 2004 fram í september 2005. 
Affallsvatnið safnaðist þá saman í lægð suður af borteignum og myndaði li tla tjörn áður en 
vatnið hvarf niður í sprungu sem var í suður enda tjarnarinnar í um 84 m fjarlægð frá 
borteignum (mynd 16). Útfellingar sjást á gróðri þar sem tjörnin var. Við blástur holunnar 
var ekki dropasía til staðar og áhrif vegna blástursins eru greinileg á mosa vestur af 
hljóðdeyfi holunnar (myndir 17 og 18). Mosinn á áhrifasvæðinu er grár og líflaus en grös 
og lyng inn á milli mosans virðast dafna vel. Útfellingar eru ekki merkjanlegar á gróðri 
öðrum en mosa. Samanlagt áhrifasvæði blásturs og affallsvatns HE-03 er um 2.200 m2 sem 
er um 37% af því svæði sem borteigurinn og áhrifasvæðið ná yfir samanlagt (mynd 16).   


